ΚΑΝΩΝ ΠΑΡΑΚΛΗΤΙΚΟΣ
ΕΙΣ ΤΟΝ ΠΑΝΑΓΙΟΝ ΚΑΙ ΖΩΟΔΟΧΟΝ ΤΑΦΟΝ ΤΟΥ ΚΥΡΙΟΥ ΚΑΙ ΘΕΟΥ ΚΑΙ ΣΩΤΗΡΟΣ ΗΜΩΝ ΙΗΣΟΥ ΧΡΙΣΤΟΥ
Ευλογήσαντος του Ιερέως, το Κύριε εισάκουσον, μεθ’ ό το Θεός Κύριος, ως συνήθως, και το εξής˙

Ήχος δ’. Τη Θεοτόκω εκτενώς.

Μετά θερμής και ευλαβούς κατανύξεως, τω ζωοδόχω σου, Χριστέ, Τάφω σήμερον, παρίσταμαι και δέομαι θερμώς˙ Δέσποτα, ελέησον καμέ τον πλανηθέντα, ήμαρτον συγχώρησον, ως Θεός ελεήμων, μη αποστρέψης σον δούλον κενόν, ο δι’ εμέ ταφήν καταδεξάμενος.
Δόξα.

Μετά θερμής και ευλαβούς κατανύξεως τω ζωοδόχω σου, Χριστέ, Τάφω σήμερον παρίσταμαι και δέομαι θερμώς˙ Δέσποτα, ελέησον σους ικέτας, βοώντας, ημάρτομεν, συγχώρησον, ως Θεός ελεήμων˙ μη αποστρέψης σους δούλους κενούς, ο δι’ ημάς ταφήν καταδεξάμενος.

Και νύν.

Ου σιωπήσομέν ποτε, ζωοδότα, την ευσπλαγχνίαν σου λαλούντες οι ανάξιοι, ήν προς ημάς εξέχεας ως υπεράγαθος, σταύρωσιν και θάνατον υποστάς, Ιησού μου, Τάφω παροικήσας δε, η ζωή των απάντων, ίνα ζωώσης φύσιν των βροτών, νενεκρωμένην τη συμβουλία του όφεως.

Είτα ο Ν’ Ψαλμός και ο Κανών.

Ωδή α’. Ήχος πλ. β’. Ως εν ηπείρω πεζεύσας ο Ισραήλ.
Πανάγιε Τάφε του Χριστού, σώσον ημάς τη ση χάριτι.

Η φωτοφόρος λαμπρότης του Ιησού, εν σοι κατεσκήνωσε, καταυγάζουσα πιστούς, ευλαβώς εκ πίστεως θερμής, προσεγγίζοντας προς σε, Τάφε πανένδοξε.

Πανάγιε Τάφε του Χριστού, σώσον ημάς τη ση χάριτι.

Συ ανεδείχθης τω όντι πηγή ζωής, νεκρόν εισδεξάμενος τον αείζωον Χριστόν, τας ημετέρας ψυχάς, νεκρωθείσας, ζωώσαι δεόμεθα.

Δόξα.

Πανυπερσέβαστε Τάφε του Ιησού, ψυχής παραμύθιον, οικουμένης φωτισμός, καύχημα και κλέος ευσεβών, τους προσκυνούντάς σε κινδύνων απάλλαξον.

Και νυν. Θεοτοκίον.

Εξ αχράντων αιμάτων σου, ώ Αγνή, ασπόρως συνέλαβες τον των όλων ποιητήν, ταφήν υποστάντα δι’ ημάς, και κόσμον ζωώσαντα.

Ωδή γ’. Ούκ έστιν άγιος ως συ.

Πανάγιε Τάφε του Χριστού, σώσον ημάς τη ση χάριτι.

Υπερεκπλήττομαι εν σοι, ώ πανάγιε Τάφε, εννοών σου την χάριν, ήν εδέξω εκ Θεού, υπερεκβλύζων πιστοίς την χρυσόρρειθρον θείαν λαμπρότητα.

Πανάγιε Τάφε του Χριστού, σώσον ημάς τη ση χάριτι.

Δεδοξασμένε του Χριστού και τρισόλβιε Τάφε, λαβών εν τοις σοις κόλποις του φωτός τον χορηγόν, εδείχθης πραγματικώς φωτοφόρος θρόνος του Παντάνακτος.

Δόξα.

Δεύτε συνέλθωμεν πιστοί, συγκροτήσαι χορείαν, τω φωτοφόρω νυμφίω των ημετέρων ψυχών, ως εκ παστάδος λαμπράς, εκ Τάφου ενδόξως ανατείλαντι.

Και νύν. Θεοτοκίον.
Δός πανάχραντε, και ημίν, εκ  πόθου παρεστώσι τω ζωοδόχω Τάφω του σου Υιού και Θεού, άφεσιν αμαρτιών και πολλών κινδύνων απολύτρωσιν.

Ο Ειρμός.

Ούκ έστιν άγιος ως συ, Κύριε ο Θεός μου, ο υψώσας το κέρας των πιστών σου, αγαθέ, και στερεώσας ημάς εν τη πέτρα της ομολογίας σου.

Αίτησις και το Κάθισμα.
Ήχος α’.

Τον Τάφον σου, Σωτήρ, στρατιώται τηρούντες, νεκροί τη αστραπή του οφθέντος Αγγέλου, εγένοντο κηρύττοντος γυναιξί την ανάστασιν˙ σε δοξάζομεν, τον της φθοράς καθαιρέτην˙ σοι προσπίπτομεν, τω αναστάντι εκ τάφου, και μόνω Θεώ ημών.

Δόξα. Και νύν. Θεοτοκίον.
Μαρία το σεπτόν του Δεσπότου δοχείον, ανάστησον ημάς, πεπτωκότας εις χάος, δεινής απογνώσεως, και πταισμάτων και θλίψεων˙ συ γαρ πέφυκας αμαρτωλών σωτηρία, και βοήθεια και κραταιά προστασία, και σώζεις τους δούλους σου.

Ωδή δ’. Χριστός μου δύναμις.

Πανάγιε Τάφε του Χριστού, σώσον ημάς τη ση χάριτι.

Οι θείοι άγγελοι περιεφρούρουν σε, λευκοφόροι οφθέντες ταις γυναιξίν, ευαγγελιζόμενοι την εκ νεκρών του Ιησού τριήμερον εξανάστασιν.

Πανάγιε Τάφε του Χριστού, σώσον ημάς τη ση χάριτι.

Ως άλλος ήλιος πηγάζεις έλλαμψιν τοις πιστώς προσιούσί σοι, ευκλεώς ευφραίνων τα σύμπαντα, και αγιάζων τας ψυχάς ορθοδόξων, παμμακάριστε.

Δόξα.

Τάφε πανάγιε, τις διηγήσεται, τας πολλάς και ποικίλας σου δωρεάς, άς έχεις, πανσέβαστε, του παμβασιλέως Χριστού χρηματίσας οικητήριον.

Και νύν. Θεοτοκίον.
Δοχείον άχραντον, ναόν πανάμωμον, κιβωτόν παναγίαν, παρθενικόν τόπον αγιάσματος, σε καλλονήν του Ιακώβ, ο Δεσπότης εξελέξατο.

Ωδή ε’. Τω θείω φέγγει σου.
Πανάγιε Τάφε του Χριστού, σώσον ημάς τη ση χάριτι.

Μέγα κειμήλιον αληθώς ανεδείχθης του κόσμου παντός, Τάφε υπέρφωτε, δέομαι, ταις αυγαζούσαις σου λαμπηδόσι και εμού την εσκοτισμένην καρδίαν καταύγασον.

Πανάγιε Τάφε του Χριστού, σώσον ημάς τη ση χάριτι.

Μόνε μακάριε Ιησού, δείξον μακαρίους και ημάς, τους αναξίως τον οίκον σου τούτον κατοικούντας, και τον πανάγιον Τάφον σου ανυμνούντας, και σε δοξάζοντας.

Δόξα.

Δοχείον πάμφωτον του Χριστού, τας των ορθριζόντων σοι ψυχάς πόθω καταύγασον δέομαι, και ουρανίαν χάριν κατάπεμψον αυτοίς, από της ανωτάτης θείας λαμπρότητος.

Και νύν. Θεοτοκίον.

Ισχύς και ύμνησις ο εκ σου, Δέσποινα του κόσμου, γεννηθείς και σωτηρία εγένετο τοις απολλυμένοις, εκ των του άδου πυλών ρυόμενος, εκ τάφου εξανιστάμενος.

Ωδή στ’. Του βίου την θάλασσαν.

Πανάγιε Τάφε του Χριστού, σώσον ημάς τη ση χάριτι.

Ως πύρινον στύλόν σε καθορώμεν οι πιστοί, ώ Τάφε πανσεβάσμιε, προς νομάς οδηγούντα τους ευσεβείς της μακαριότητος, ής και τύχοιμεν πάντες θεία χάριτι.

Πανάγιε Τάφε του Χριστού, σώσον ημάς τη ση χάριτι.
Σκέπε, φρούρει, φύλαττε, ευσεβείς προσκυνητάς, όσοι περ μετά πίστεως παρορώσιν εφόδους των πειρατών, και τόπου δυσχέρειαν, όπως σε κατελθόντες περιπτύξωνται.

Δόξα.
Ικέσιον δέησιν δέξαι, ώ παμβασιλεύ, των θερμώς δεομένων σου, και ειρήνη παράσχου των δυσχερών απαλλάττων άπαντας, πίστει προσιόντας τω θείω Τάφω σου.

Και νύν. Θεοτοκίον.

Νεκρούται ο θάνατος, καταργείται και φθορά, το του Αδάμ κατάκριμα, τω καρπώ σου, ώ Δέσποινα, προσβαλών˙ ζωήν γαρ εγέννησας, εκ φθοράς λυτρουμένην τους υμνούντάς σε.

Ο Ειρμός.
Του βίου την θάλασσαν υψουμένην καθορών, των πειρασμών τω κλύδωνι, τω ευδίω λιμένι σου προσδραμών, βοώ σοι ανάγαγε εκ φθοράς την ζωήν μου, πολυέλεε.

Αίτησις και το Κοντάκιον.

Ήχος β’. Προστασία των Χριστιανών.

Υπερβολή της σης αγαθότητος, Κύριε, ενηνθρώπησας Θεός ών απερίγραπτος, ίνα της κατάρας ελευθερώσης τον Αδάμ, και απαθανατίσας ως αγαθός, εις την αρχαίαν επαναγάγης λαμπρότητα, έσπευσας εις οδύνας, εις πάθη και ατιμίας, σταυρωθείς και ταφείς και αναστάς εν δόξη τριήμερος.

Προκείμενον.
Ανάστα, Κύριε, βοήθησον ημίν,

και λύτρωσαι ημάς ένεκεν της δόξης του ονόματός σου.

Στίχος. Ο Θεός εν τοις ωσίν ημών ηκούσαμεν.

Ευαγγέλιον κατά Ιωάννην.

(Κεφ. κ’ 1-10).

Τη μια των σαββάτων, Μαρία η Μαγδαληνή έρχεται πρωί, σκοτίας έτι ούσης, εις το μνημείον, και βλέπει τον λίθον ηρμένον εκ του μνημείου. Τρέχει ούν και έρχεται προς Σίμωνα Πέτρον, και προς τον άλλον μαθητήν, όν εφίλει ο Ιησούς, και λέγει αυτοίς˙ Ήραν τον Κύριον εκ του μνημείου, και ούκ οίδαμεν πού έθηκαν αυτόν. Εξήλθεν ούν ο Πέτρος και ο άλλος μαθητής, και ήρχοντο εις το μνημείον. Έτρεχον δε οι δύο ομού˙ και ο άλλος μαθητής προέδραμε τάχιον του Πέτρου, και ήλθε πρώτος εις το μνημείον, και παρακύψας βλέπει κείμενα τα οθόνια˙ ού μέντοι εισήλθεν. Έρχεται ούν Σίμων Πέτρος ακολουθών αυτώ, και εισήλθεν εις το μνημείον, και θεωρεί τα οθόνια κείμενα, και το σουδάριον, ο ήν επί της κεφαλής αυτού, ού μετά των οθονίων κείμενον, αλλά χωρίς εντετυλιγμένον εις ένα τόπον. Τότε ούν εισήλθε και ο άλλος μαθητής, ο ελθών πρώτος εις το μνημείον, και είδε και επίστευσεν˙ ουδέπω γαρ ήδεισαν την Γραφήν, ότι δει αυτόν εκ νεκρών αναστήναι. Απήλθον ούν πάλιν προς εαυτούς οι μαθηταί.

Δόξα. Ήχος β’. 

Πάτερ, Λόγε, Πνεύμα, Τριάς η εν μονάδι, εξάλειψον τα πλήθη των εμών εγκλημάτων.

Και νύν.

Ταις της Θεοτόκου πρεσβείαις, Ελεήμον, Εξάλειψον τα πλήθη των εμών εγκλημάτων.

Προσόμοιον.
Ήχος πλ. β’. Όλην αποθέμενοι.

Στίχος. Ελεήμον, ελέησόν με, ο Θεός, κατά το μέγα έλεός σου και κατά το πλήθος των οικτιρμών σου εξάλειψον το ανόμημά μου.

Τάφε παναοίδιμε, σου αληθώς ανεδείχθης Θεού του παντάνακτος παλάτιον ένδοξον και υπέρφωτον, πάσης γης καύχημα, των πιστών εύκλεια, Αποστόλων εγκαλλώπισμα, Μαρτύρων στήριγμα, πάντων των οσίων διάσωσμα, εστώτων η ασφάλεια, και των πεπτωκότων ανόρθωσις, κόσμου σωτηρία, και πάντων των εν σκότει φωτισμός υιούς φωτός ημάς ποίησον, τους πίστει τιμώντάς σε.

Ο Ιερεύς. Σώσον ο Θεός τον λαόν Σου…
Ωδή ζ’. Δροσοβόλον μεν την κάμινον.

Πανάγιε Τάφε του Χριστού, σώσον ημάς τη ση χάριτι.

Ευλαβώς περιπτυσσόμενοι τον Τάφον σου, θεαρχικώτατε Ιησού, ανυμνούμεν οι πιστοί συγκατάβασιν την σην, πόθω ανακράζοντες ομού˙ ευλογητός ει ο Θεός, ο των πατέρων ημών.
Πανάγιε Τάφε του Χριστού, σώσον ημάς τη ση χάριτι.

Νεκρός υπό του Ιωσήφ κατεχόμενος, Δέσποτα Χριστέ μου Ιησού, τίθεσαι συγκαταβάσει εν μνήματι καινώ, θρηνούντος και κράζοντος θερμώς, ευλογητός ει ο Θεός, ο των πατέρων ημών. 

Δόξα.

Καθαγίασον ψυχάς τε και τα σώματα, εύσπλαγχνε οικτίρμον Ιησού, των σοι διαστελλόντων διαπόντιον οδόν, και δος μετά πίστεως βοάν˙ ευλογητός ει ο Θεός, ο των πατέρων ημών.
Και νύν. Θεοτοκίον.

Ιλαστήριον της φύσεως συ πέφηκας, μόνη θεομακάριστε˙ τον επ’ ώμων γαρ Χερουβίμ καθήμενον Θεόν αγκάλαις βαστάζουσα βοάς˙ ευλογητός ει ο Θεός, ο των Πατέρων ημών.

Ωδή η’. Εκ φλογός τοις οσίοις.

Πανάγιε Τάφε του Χριστού, σώσον ημάς τη ση χάριτι.

Ανυμνώ, θείε Λόγε, την συγκατάβασιν, η περ εχρήσω δι’ εμέ τον κατάκριτον, σάρκα προσλαβών, τω θανάτω παρέδωκας, ίνα αθανατίσης εμέ τον τεθνεώτα.

Πανάγιε Τάφε του Χριτού, σώσον ημάς τη ση χάριτι.

Τα ουράνια πάντα υπερεκπλήττονται, νεκρόν σε καθορώντα, Λόγε, εν μνήματι, δόξης δε της σης επληρώθη τα σύμπαντα, ότε εξανέστης τριήμερος εκ Τάφου.

Δόξα.

Λελαμπρυσμένε Τάφε και θεοδόξαστε, πόσων ημίν χαρίτων γέγονας πρόξενος! θνήξαντές ποτε, δια σου νυν ζωούμεθα˙ όθεν σε τιμώμεν εις πάντας τους αιώνας.
Και νύν. Θεοτοκίον.

Χρυσαυγής σε λυχνία προδιετύπωσε, δεξαμένην αφράστως φως το απρόσιτον, γνώσει τη αυτού καταυγάζον τα πέρατα˙ όθεν σε υμνούμεν, Αγνή, εις τους αιώνας.

Ωδή θ’. Θεός ανθρώποις.

Πανάγιε Τάφε του Χριστού, σώσον ημάς τη ση χάριτι.

Συ υπεδέξω νεκρόν και άφωνον, όν ου τολμά Αγγέλων ατενίσαι τα τάγματα, χαριτωθείς όντως ως άλλος ουρανός, δόξη λελαμπρυσμένος, πανυπερσέβαστε Τάφε του Σωτήρος, ευλαβώς σε μακαρίζομεν.

Πανάγιε Τάφε του Χριστού, σώσον ημάς τη ση χάριτι.

Μισθόν εξ ύψους ευρείν, Πανάγιε, τους ευλαβώς ασπαζομένους σε καταξίωσον, και τα ζιζάνια πάντα του πονηρού, ξίφει ηκονημένω της θείας χάριτος, ταχέως εκκόψας, αβλαβείς ημάς συντήρησον.

Δόξα.

Τριάς αμέριστε και συνάναρχε, μεμερισμένη δε εν μόναις ταις υποστάσεσιν, υπέρ νουν και κατάληψιν πάσαν κτιστήν, Πάτερ, Λόγε και Πνεύμα, στήριξον άπαντας, τους εν κατανύξει το σον κράτος μεγαλύνοντας.

Και νύν. Θεοτοκίον.

Ρωσθείς δυνάμει τη ση και χάριτι, σοι την ωδήν προθύμως αναμέλπω, πανάμωμε˙ αλλά ταύτην πρόσδεξαι, Παρθένε αγνή, χάριν αντιδιδούσα σου την πολύφωτον, εκ των ακηράτων θησαυρών, θεομακάριστε.

Ο Ειρμός.

Θεόν ανθρώποις ιδείν αδύνατον, ον ου τολμά Αγγέλων ατενίσαι τα τάγματα˙ δια σου δε Πάναγνε, ωράθη βροτοίς Λόγος σεσαρκωμένος, ον μεγαλύνοντες, συν ταις ουρανίαις στρατιαίς σε μακαρίζομεν.

Το Τρισάγιον και το Απολυτίκιον.
Ήχος πλ. β’. 

Αγγελικαί δυνάμεις επί το μνήμά σου, και οι φυλάσσοντες απενεκρώθησαν, και ίστατο Μαρία εν τω Τάφω, ζητούσα το άχραντό σου σώμα˙ εσκύλευσας τον άδην, μη πειρασθείς υπ’ αυτού˙ υπήντησας τη Παρθένω, δωρούμενος την ζωήν. Ο αναστάς εκ των νεκρών, Κύριε, δόξα σοι.
Εκτενής και Απόλύσις, και ασπασμός του Παναγίου και ζωοδόχου Τάφου,

μεθ’ ήν ψάλλομεν το εξής˙

Ήχος πλ. δ’. Απόστολοι εκ περάτων.

Δεδοξασμένε Κυρίου, και παμμακάριστε Τάφε, της Εκκλησίας το στέφος, και ευσεβείας το κλέος, τους προσκυνούντάς σε σκέπε, από παντοίων κινδύνων.

Τους εκ ψυχής και καρδίας, καταφιλούντας σε σώζε, από δεινών αλγηδόνων, και επηρείας δαιμόνων, τη χάριτί σου, ώ θείε, και παναοίδημε Τάφε.

Εκ ύψους πάρεχε χάριν τοις ανυμνούσί σε πόθω, πανάγιε του Σωτήρος, και θεοφώτιστε Τάφε˙ συ γαρ νεκρόν υπεδέξω, της χάριτος τον δωτήρα.

Θεοτοκίον.

Ημείς εν σοι καυχώμεθα, Θεοτόκε, και προς Θεόν σε έχομεν προστασίαν˙ έκτεινόν σου την χείρα την άμαχον, και θρύσον τους εχθρούς ημών˙ σοις εξαπόστειλον δούλοις, βοήθειαν εξ αγίου.

Ο Ιερεύς. Δι’ ευχών των Αγίων Πατέρων ημών, Κύριε Ιησού Χριστέ, ο Θεός ελέησον και σώσον ημάς. Αμήν.

ΤΕΛΟΣ ΚΑΙ ΔΟΞΑ 

ΤΩ ΜΟΝΩ ΑΛΗΘΙΝΩ ΘΕΩ ΗΜΩΝ.

 Η/Υ επιμέλεια Σοφίας Μερκούρη. 

